
Ajdodlarimiz tomonidan bizga qoldirilgan boy ilmiy-madaniy meros kelajak avlodning 

tafakkuri, dunyoqarashi milliy va umuminsoniy qadriyatlar asosida shakllanishida Vatanga 

muhabbat, millatparvarlik, maʼrifatparvarlik, ajdodlarga munosib farzand bоʼlib voyaga yetish 

hamda ularning bunyodkorlik faoliyatini davom ettirishda muhim ahamiyat kasb etadi. Agar 

оʼtmish merosimizni ulkan bir daryo deb tasavvur etsak, bu boradagi hozirgi bilim va 

tasavvurlarimiz undan bir tomchi xolos. Bugungi kunda erishgan eng katta yutuqlarimizdan 

biri bu buyuk ajdodlarimiz milliy-maʼnaviy merosining qayta tiklanishidir. Sоʼngi yillar ichida 

оʼtmish milliy-maʼnaviy va madaniy merosni оʼrganish, ularning mamlakatimizda maʼrifatli 

jamiyat barpo etishda, ayniqsa yoshlar taʼlim-tarbiyasiga, maʼnaviyatiga taʼsirini kоʼplab soha 

vakillari tadqiq qilmoqdalar.  

Xalqimizning uzoq оʼtmish tarixi shundan dalolat beradiki, insoniyatning maʼnaviy 

kamolotiga ijobiy taʼsir kоʼrsatgan boy maʼnaviy-madaniy meros va buyuk qadriyatlar 

sohibimiz. Bu haqda muhtaram Prezidentimiz Shavkat Mirziyoyev “Bizning qanday buyuk va 

shonli оʼtmishimiz, qanday ulugʻ ajdodlarimiz borligini yaxshi bilamiz va bu bilan hamisha 

faxrlanamiz” [1]. – deb taʼkidlab оʼtadilar. 

Bizning donishmand ajdodlarimizning barchasi ilm-maʼrifatni ulugʻlaganlar, insonni 

axloqli, tarbiyali bоʼlishga, Vatanni sevishga, insonparvar hamda millatparvar bоʼlishga 

undaganlar. Bugungi kunda mamlakatimizda ijtimoiy-maʼnaviy sohalardagi islohotlardan 

kоʼzlangan asosiy maqsad yoshlarimizning maʼnaviy yuksalishiga zamin hozirlash, xususan 

jamiyatda milliy va umuminsoniy qadriyatlarga sodiq barkamol inson bоʼlib voyaga yetishishi 

ustida qaygʻurish, ularni insonparvar, vatanparvar, millatparvar, axloqiy jihatdan komil inson 

bоʼlib yetishishining ilmiy asoslangan tarbiyaviy tizimini ishlab chiqishdir. Bu haqda Birinchi 

Prezidentimiz Islom Karimov: „Ajdodlarimiz tafakkuri va dahosi bilan yaratilgan eng qadimgi 

tosh yozuv va bitiklar, xalq ogʻzaki ijodi namunalaridan tortib, bugungi kunda 

kutubxonalarimiz xazinasida saqlanayotgan ming-minglab qоʼlyozmalar, ularda 

mujassamlashgan tarix, adabiyot, sanʼat, siyosat, axloq, falsafa, tibbiyot, matematika, 

mineralogiya, kimyo, astronomiya, meʼmorlik, dehqonchilik va boshqa sohalarga oid 

qimmatbaho asarlar bizning buyuk maʼnaviy boyligimizdir. Bunchalik katta merosga ega 

bоʼlgan xalq dunyoda kamdan-kam topiladi” – deb taʼkidlaydi. 

Ajdodlarimiz tomonidan yaratilgan boy maʼnaviy meros, ulkan kashfiyotlar inson dunyo 

qarashi, ayniqsa yosh avlod dunyo qarashini shakllantirish hamda rivojlantirishda katta 

ahamiyatga ega. Yosh avlodda insoniy fazilatlarni shakllantirish va rivojlantirishda milliy-

maʼnaviy merosimizdan foydalanmogʻimiz lozim, chunki ajdodlarimiz merosida taʼlim-tarbiya, 

axloqqa doir masalalar chuqur ishlab chiqilgan. 

Bugungi kunda mamlakatimizda maʼrifatli jamiyat barpo etish borasida davlatimiz 

tomonidan jamiyat ijtimoiy hayotining barcha jabhalarida tоʼlaqonli amal qilishi uchun kerakli 

bоʼlgan qonun-qoidalar qabul qilinmoqda. Bunday maʼnaviy-ijtimoiy jarayonlar xalqimizning 

maʼnaviy jihatdan yuksalishiga xizmat qilib, ularning axloq, odob, tarix, sanʼat, adabiyot, 

texnika, madaniy meros, urf-odatlar, diniy aqidalar tоʼgʻrisidagi bilim va kоʼnikmalarining 

https://doi.org/10.47390/SP1342V3I11Y2023N77

oshishiga olib keladi. “Maʼlumki, meros – xalq оʼtmishi, buguni va kelajagini bogʻlovchi muhim 

halqa. Avlod va ajdod munosabatlarining uzluksiz zanjiri ana shu halqalardan tarkib topgan. 

Agar avlodlar halqasi uzilsa, jamiyat vayron bоʼladi” [2]. 

XXI asr boshqa davlatlar singari Оʼzbekistonning ham oldiga yechimini topishi zarur 

bоʼlgan bir qator muammolarni qоʼydi. Bu muammolarning yechimi bevosita yoshlar tarbiyasi 

bilan chambarchas bogʻliqdir. Shunday ekan, bugungi kunda buyuk davlatga munosib barkamol 

avlodni tarbiyalash, ularni maʼnaviy yetuk, jismonan baquvvat, maʼrifatli, yuqori darajali 

zamonaviy mutaxassis kadr qilib tarbiyalashda faol ish olib borish lozim. Har qanday 

mamlakatning ertangi kuni, kelajak taraqqiyoti birinchi оʼrinda yoshlarning jismoniy va 

maʼnaviy kamoloti bilan оʼlchanadi. Ajdodlarimizning оʼtmishi, milliy va diniy anʼanalarimiz, 

maʼnaviy qadriyatlarimizni оʼrganish, xalqimizning milliy оʼzligini anglashi, demokratik, 

adolatli, huquqiy davlat rivojida fuqarolarning, ayniqsa, yosh avlodning yaxlit bir dunyo qarashi 

shakllanishida nazariy poydevor vazifasini bajaradi.  

Yurtimizda bugungi kunda bоʼlayotgan ijtimoiy va maʼnaviy оʼzgarishlar ham xalqimiz 

milliy tarixining oltin zarvaraqlari bоʼlib qoladi. Tarixda hech narsa hech qachon millat 

ta'fakkuri va tasavvuridan оʼchib ketmaydi. Shu boisdan millat tafakkurida doimo maʼnaviyat 

va maʼrifat tuygʻulari barq urib turadi. Yoshlarimizni Vatanga sadoqat ruhida tarbiyalash ana 

shu milliy tarix sahifalarini jonlantirish va yaratishdan boshlanadi. Birinchi Prezidentimiz 

Islom Karimov taʼkidlaganidek, “xalqning madaniy qadriyatlari, maʼnaviy merosi ming yillar 

mobaynida Sharq xalqlari uchun qudratli maʼnaviyat manbai bоʼlib xizmat qilgan” [3]. Bunday 

jarayon jamiyatda har qanday gʻoyaviy, mafkuraviy kurashlar bоʼlganda ham оʼzligini saqlab 

qolishga harakat qiladi, оʼtkinchi dunyo qarashdan vaqti kelib оʼzini ozod qilgan holda 

maʼrifatparvarlikni abadiyatga daxldor etadi. 

Yoshlarni milliy qadriyatlarimizga sodiq qilib voyaga yetkazish va ularni zamon talablari 

asosida umuminsoniy taraqqiyotning yutuqlari, dunyo ilmlarini puxta egallab zamonaviy 

kadrlar bilan hamnafas qilib tarbiyalash lozim. Chunki bugungi globallashuv asri insoniyatning 

oldiga qоʼyayotgan talablariga tayyor bоʼlib yashash, har xil muammolarni оʼz vaqtida 

yechimini topish uchun, avvalo, eng zamonaviy bilim va dunyoqarash muhim ahamiyat kasb 

etadi. Yoshlarni milliy ruhda tarbiyalash millatparvarlikka erishish omili ekan, milliy 

qadriyatlar ham оʼz navbatida axloqiy fazilatlar kamolotini taqozo etadi.  

Mustaqillik davrida buyuk allomalarimizning jahon sivilizatsiyasiga qоʼshgan bebaho 

hissasi va ular merosini оʼrganish, benazir kashfiyotlarining jahonshumul ahamiyati haqidagi 

bilimlarni rivojlantirishga katta eʼtibor berildi. Mustaqillik yillarida kоʼplab buyuk 

allomalarimiz tavallud sanalari tanatali nishonlandi, ilmiy maʼnaviy merosi оʼrganildi. “Оʼtgan 

davr ichida Ahmad Fargʻoniy, Imom Buxoriy, Abu Rayhon Beruniy, Abu Ali ibn Sino, Mirzo 

Ulugʻbek kabi оʼnlab allomalarimizning xalqaro miqyosda оʼtkazilgan tavallud sanalari, 

ularning qadamjolarini obod etish va asrab avaylash borasidagi ulkan ishlar xalqimizning, 

ayniqsa, yosh avlodning maʼnaviy dunyosini boyitibgina qolmasdan, buyuk оʼtmishimizdan 

meros bebaho maʼnaviy mulkning jahon miqyosida yanada chuqurroq tushunilishi va keng 

eʼtirof etilishiga xizmat qildi” [4]. 

Maʼlumki, qomusiy tafakkur egalari hisoblangan Markaziy Osiyo mutafakkirlari ilmning 

barcha sohalarida olib borgan tadqiqot natijalaridan hozirgi zamon fani va texnikasi keng 

surʼatlarda foydalanib kelmoqda. Ayniqsa, Markaziy Osiyoda IX-XII asrlarda Al-Xorazmiy, Al-

Fargʻoniy, Abu Rayhon Beruniy, Abu Ali Ibn Sino va Abu Nasr Forobiy va boshqa shu kabi keng 

qamrovli tafakkur va qomusiy bilim egalari ilmning turli sohalarida ijod qilishlari natijasida 

rivojlanish va taraqqiyot uchun belgilovchi ahamiyatga ega bоʼlgan turli falsafiy, tabiiy-ilmiy, 

ijtimoiy-iqtisodiy, siyosiy-huquqiy va maʼnaviy-diniy gʻoyalarni ilgari surishgan. 

Markaziy Osiyolik buyuk faylasuf Abu Nasr Forobiy falsafaning turli sohalari bоʼyicha 

asarlar yozgan. Ayniqsa, ilm-fan va uning turlari, fanlar tasnifi, ilmlarning kelib chiqishi va 

ularning jamiyat taraqqiyotidagi оʼrni tоʼgʻrisidagi fikrlari eʼtiborga sazovordir. Faylasuf 

“Ilmlarning kelib chiqishi” nomli risolasida turli ilmlarni vujudga kelishi tоʼgʻrisida fikr yuritadi. 

Ushbu risolada sonlar tоʼgʻrisidagi ilm, yulduzlar haqidagi ilm, musiqa ilmi, tabiatshunoslik 

ilmlari tоʼgʻrisida fikr yuritiladi. „Shu оʼrinda Belgiyada Ibn Sinoga, Litvada Mirzo Ulugʻbekka, 

Moskva, Tokio va Baku shaharlarida Alisher Navoiy bobomizga, Misr poytaxti Qohira shahrida 

esa Ahmad Fargʻoniy xotirasiga hurmat sifatida muazzam haykallarning оʼrnatilishi har bir 

vatandoshimiz qalbida cheksiz iftixor tuygʻularini uygʻotadi” [5]. 

Bugungi kunda xalqimiz, ayniqsa yoshlarimizning maʼnaviy hayotida ajdodlarimiz 

tomonidan yaratib qoldirilgan boy ilmiy meros juda katta taʼlim-tarbiya vazifasini оʼtaydi. 

Taʼlim-tarbiyani takomillashtirmay turib maʼnaviy barkamol insonni tarbiyalash mushkul. 

Globallashuv asrida xalqimizning, ayniqsa yoshlarimiz ongida maʼnaviy bоʼshliqning paydo 

bоʼlishini oldini olish maqsadida ularni turli sohalarga jalb qilish, kasb-hunar оʼrganishi, ularni 

milliy-maʼnaviy tarbiyalash uchun mamlakatimizda yetarlicha sharoitlar yaratilgan. 

Yoshlarning maʼnaviy yuksalish jarayonida uning barcha huquqiy, siyosiy, axloqiy, 

madaniy va mafkuraviy tasavvurlari ijtimoiy tuzum va tizimlarning taʼsiri tufayli shakllanib va 

rivojlanib boradi. Natijada yoshlardagi sogʻlom, nafis jismoniy qiyofa, yuksak maʼnaviy his-

tuygʻular, milliy tafakkur va tushunchalar birligi asosida millatparvarlik tarkib topadi. 

Yoshlarning milliy tafakkuri va millatparvarligi uygʻunlashib maʼnaviy barkamollikni vujudga 

keltiradi. Yosh avlodni gʻoyaviy-mafkuraviy jihatdan tarbiyalash dolzarb masala ekanligiga 

eʼtibor qaratib, bu haqda birinchi Prezidentimiz Islom Karimov shunday degan edi: “Biz hayotga 

katta orzu-umidlar bilan kirib kelayotgan yoshlarimizga bir haqiqatni, yaʼni, „Ey bolam, sening 

Vataning bitta – barchamizga aziz, betakror mana shu Оʼzbekiston. Ota-bobolaringning xoki shu 

yerda yotibdi. Shu muqaddas zamin seni dunyoga keltirgan, sen uni obod etishing, himoya 

qilishing shart. Nafaqat sening оʼz hayoting, balki senga umid kоʼzini tikib turgan ota-onang, 

opa-singillaring, yosh gоʼdaklar, nuroniy qariyalarimizning hayoti ham ana shu burchingni 

nechogʻlik ado etishingga bogʻliq”[6]. 

Xulosa оʼrnida shuni taʼkidlab оʼtamizki ajdodlarimiz buyuk va оʼta murakkab tarixni оʼz 

boshidan kechirib, shuning evaziga оʼzining boy ilmiy-maʼnaviy merosini yaratdi. Natijada biz 

donishmand va yuksak maʼnaviyat sohibiga ega bоʼlgan xalq sifatida shakllandik. Bunday 

donishmand va yuksak maʼnaviyatli xalqgina, оʼzining oldiga eng oliy ezgu maqsadi sifatida, 

erkin va farovon hayot qurishdek vazifa qоʼyishi mumkin. Ajdodlarimiz tomonidan yaratilgan 

boy ilmiy-madaniy meros yoshlarimizning tarbiyasi hamda maʼnaviy yuksalishida, 

xalqimizning maʼrifatli jamiyat barpo etishida muhim ahamiyat kasb etadi va biz buning ustida 

faol ish olib borishimiz lozim. 

